
ATHUGASEMD
um þingsályktunartillögu um áætlun um vernd og orkunýtingu landsvæða - 332. þingmál

ÓFEIG náttúruvernd (samtökin) veittu umsögn sÍna með bréfi 25. febrúar s.l. eftir beiðni nefndarinnar frá 
11. febrúar. Fulltrúi samtakanna hefur verið boðaður á fund nefndarinnar 17. mars n.k. og hafa samtökin 
boðað viðbótarathugasemdir. Þær er veittar í þessu skjali.

I. Skilgreining, kortlagning og vernd óbyggðra víðerna

Með gildistöku laga nr. 60/2013 í nóvember 2015 komu til sögunnar ákvæði sem lúta að víðernavernd:

a. Verndarmarkmið fyrir víðerni í 3. gr. laganna eru að standa vörð um óbyggð víðerni; það er nýtt;
b. Skilgreining víðerna er nú samræmd viðmiðum Alþjóðanáttúruverndarsambandsins, IUCN, sbr.

19. töluliður 5. og 46. gr. laganna og lögskýringargögn; sú breyting er grundvallarbreyting.

Ákvæðum um kortlagningu óbyggðra víðerna var svo bætt við lögin með 73. gr. a og bráðabirgðaákvæði 
í febrúar 2021, sbr. 6. og 8. gr. breytingarlaga nr. 6/2021. Kortlagning víðerna alls landsins hefur enn ekki 
farið fram skv. lögunum. Hinsvegar voru víðerni þess svæðis sem samtökin starfa á, Ófeigsfjarðarheiði, 
kortlögð að frumkvæði samtakanna þegar árið 2019 með vísindalegum hætti og í samræmi við 
efnisákvæði gildandi náttúruverndarlaga. Ítarleg skýrsla um þá kortlagningu er aðgengileg almenningi.

Í lokskýrslu verkefnastjórnar þriðja áfanga rammaáætlunar í ágúst 2016, sem er sá vísindagrunnur sem 
þingsályktunartillaga á 332. þingmáli byggir alfarið ár, kemur hinsvegar fram að óopinber kortagrunnur 
Umhverfisstofnunar frá 2009, sem byggði á eldri og ólíkri skilgreiningu laga nr. 44/1999, var notaður í 
vinnu faghópa verkefnisstjórnarinnar ásamt kortlagningu 2011 sem á þeim grunni byggði. Kemur þetta 
m.a. fram á Mynd 9 og bls. 85 í skýrslunni.

Faglegur grundvöllur tillögunnar að því er varðar óbyggð víðerni var því byggður á lögum og 
skilgreiningum sem voru úr gildi fallin árið 2016. Fyrir gildistöku náttúruverndarlaga nutu óbyggð 
víðerni engrar lagaverndar. Vísindaleg gögn sem komu fram 2019, og byggja á gildandi lögum, breyttu 
á afgerandi hátt þekkingarstöðu um óbyggð víðerni á því svæði sem umsögn samtakanna tekur til.

II. Austurgilsvirkjun metin stök - víðerni og málsmeðferð

Umsögn samtakanna 25. febrúar s.l. tók aðeins til Hvalárvirkjunar. Sömu rök eiga að breyttu breytanda 
við um Austurgilsvirkjun að því er varðar skerðingu á óbyggðum víðernum, auk samlegðaráhrifa þessarra 
tveggja kosta, sem ekki voru tekin með í reikninginn í mati faghópa 1 og 2 á þeirri síðarnefndu á nokkurn 
hátt að því er séð verði. Fram kemur í skýrslu verkefnisstjórnarinnar að virkjunarkosturinn 
Austurgilsvirkjun var metinn stakur og AHP-greining ekki framkvæmd. Austurgilsvirkjun ein kosta sýnist 
fara í orkunýtingarflokk en eyða samt miklum óbyggðum víðernum, án þess að það sé réttlætt. 
Náttúrufræðistofnun lagði til í apríl 2018 að svæðið nyti forgangs í áætlun um friðlýsingu svæða.

Sú skemmri skírn sem ráða má af skýrslu verkefnisstjórnar að þessi kostur hafi fengið og rannsóknir sem 
aðeins fóru fram sumarið 2016, eftir að umsagnarferli lauk, og skortur á samanburði við aðra kosti, er í 
ósamræmi við markmið laga nr. 48/2011. Almenningur gat ekki komið að athugasemdum við þennan kost 
í umsagnarferlinu og það er í ósamræmi við lög og alþjóðasamninga um þátttökurétt.

Vegna ómetinna samlegðaráhrifa í áhrifamati með virkjunarkostinum Hvalárvirkjun hvað varðar 
röskun óbyggðar víðerna, vegna málsmeðferðar í andstöðu við lög og síðast en ekki síst markmiða um 
vernd og framkomin víðernakort á svæðinu sem sýna hver raunveruleg víðerni eru þarna í dag sem ekki 
var metið af faghópi eitt, á Austurgilsvirkjun ekki heima í orkunýtingarflokki í neinu faglegu tilliti.

